Коми Республикаса канму коми кыв вылын гражданасянь 
шыӧдчӧмъяс серти канму да инӧд видзан органъяслы 
ПАМЯТКА 
Коми Республикалӧн Оланподувса 67 статья да «Коми Республикаса канму кывъяс йылысь» Коми Республикаса Оланпаслӧн 1 статья серти Коми Республикаса канму кывъясӧн лоӧны коми да роч кывъяс. «Коми Республикаса канму кывъяс йылысь» Коми Республикаса Оланпаслӧн 2 статья индӧ наӧн вӧдитчӧм вылӧ ӧткодь условиеяс, сы лыдын ГРАЖДАНИНЛЫСЬ ИНӦД ШЫӦДЧЫНЫ КАНМУ ДА ИНӦД ВИДЗАН ДА МУКӦД ОРГАНӦ КОМИ КЫВ ВЫЛЫН: 4 статья. «Гражданинлӧн эм инӧд нуӧдны делӧяс да шыӧдчыны Коми Республикаса канму власьт органъясӧ, Коми Республикаын меставывса асвеськӧдлан органъясӧ (водзӧ - меставывса асвеськӧдлан органъяс) да организацияясӧ коми, роч либӧ Россия Федерацияса войтырлӧн мӧд кыв вылын, кутшӧмӧс сійӧ тӧдӧ».
А канму власьт органъяслы да мукӧд учреждениелы БЫТЬ КОЛӦ  могмӧдны гражданинӧс: 5 статья. «Коми Республикаса канму власьт органъясын, меставывса асвеськӧдлан органъясын да организацияясын, кодъяс служба серти  уджалӧны гражданакӧд, гражданаӧс могмӧдӧны наӧн бӧрйӧм кыв вылын. Сэк, кор абу позянлуныс нуӧдны сёрнисӧ гражданинӧн бӧрйӧм кыв вылын, вӧдитчӧны Коми Республикаса канму кывъясӧн»; 14 статья. «Коми Республикаса канму власьт органъясӧ да организацияясӧ гражданалӧн шыӧдчӧмъяс вылӧ вочакывъяссӧ сетӧны шыӧдчан кыв вылын. Сэк, кор шыӧдчан кыв вылын вочакывсӧ сетны позянлуныс абу, вӧдитчӧны Коми Республикаса канму кывъясӧн».
Коми Республикаса канму власьт органъясӧн, Коми Республикаын меставывса асвеськӧдлан органъясӧн да мукӧд органӧн да организацияӧн  гражданинӧс коми кыв вылын могмӧдӧмны ӦТКАЖИТӦМЫС лоӧ Коми Республикаса Оланподувлысь 17 статья торкалӧмӧн: «Канму гарантируйтӧ мортлӧн да гражданинлӧн инӧдъяслысь да вӧлялысь ӧткодьлунсӧ ай либӧ энь рӧд, раса, войтырсикас, кыв, рӧд, озырлун (гӧльлун) да чин, оланін, енлы эскӧм, видзӧдлас, ӧтйӧза ӧтувъясӧ пырӧм, а сідзжӧ мукӧдтор вылӧ видзӧдтӧг. Некутшӧм ногӧн оз позь дзескӧдны гражданалысь инӧдъяссӧ социальнӧй, раса, национальнӧй, кыв либӧ енлы эскӧм серти». Тайӧ донъявсьӧ кыдзи увтыртӧм. 
Сэк, кор гражданинлы сылысь инӧдъяс збыльмӧдӧмын ӦТКАЖИТӦНЫ, Коми Республикаса канму власьт органъяс, Коми Республикаын меставывса асвеськӧдлан органъяс да мукӧд орган да организация кывкутӧны улынджык индӧм нормативнӧй инӧда актъяслӧн татшӧм статьяяс серти:
1. «Коми Республикаса канму кывъяс йылысь» Коми Республикаса Оланпаслӧн 6 статья: Йӧзӧс, кодъяс кутӧны гражданинӧс сёрнитан кыв бӧрйӧмысь, кодъяс оз пыдди пуктыны да кедзовтӧны кывсӧ либӧ мырдӧн тшӧктӧны сёрнитны мӧд кывйӧн, кыскӧны урчитӧм пӧрадокын кывкутӧмӧ. 
2. РФ-са КоАП-ын 6.62 статья: Увтыртӧм, стӧчджыка кӧ, мортлысь да гражданинлысь сылӧн ай либӧ энь рӧд, раса, кучик рӧм, войтырсикас, кыв, рӧд, озырлун (гӧльлун), семья, социальнӧй да чин, арлыд, оланін, енлы эскӧм, видзӧдлас, ӧтйӧза ӧтувъясӧ либӧ сійӧ либӧ мӧд социальнӧй котырӧ пырӧм либӧ абу пырӧм серти инӧдъяссӧ, вӧлясӧ да оланпас серти интересъясӧ торкалӧм, - вӧсна гражданалысь перйӧны ӧти сюрс шайтсянь куим сюрс шайтӧдз административнӧй штрап; юридическӧй кывкутысьяслысь – ветымын сюрс шайтсянь сё сюрс шайтӧдз административнӧй штрап.
3. РФ-са УК-ын «Мортлысь да гражданинлысь инӧдъясын да вӧляын ӧткодьлунсӧ торкалӧм» 136 статья: Увтыртӧм, стӧчджыка кӧ, мортлысь да гражданинлысь сылӧн ай либӧ энь рӧд, раса, войтырсикас, кыв, рӧд, озырлун (гӧльлун) да чин, оланін, енлы эскӧм, видзӧдлас, ӧтйӧза ӧтувъясӧ либӧ сійӧ либӧ мӧд социальнӧй котырӧ пырӧм серти инӧдъяссӧ, вӧлясӧ да оланпас серти интересъясӧ торкалӧм, мый вӧчис морт аслас служебнӧй положениеӧн вӧдитчӧмӧн, - накажитӧны сё сюрс шайтсянь куимсё сюрс шайтӧдз либӧ мыждӧмалӧн ӧти восянь кык воӧдз периодысь удждон либӧ мӧд чӧжӧс мындаын штрафӧн, либӧ вит воӧдз кадколаст вылӧ торъя чинъясын уджавны либӧ торъя удж вӧчны инӧд мырддьӧмӧн, либӧ нёльсё кӧкъямысдас часӧдз кадколаст вылӧ быть вӧчана уджъясӧн, либӧ кык воӧдз кадколаст вылӧ мыж вештан уджъясӧн, либӧ вит воӧдз кадколаст вылӧ мырдӧн тшӧктана уджъясӧн, либӧ татшӧм жӧ кадколаст вылӧ вӧля мырддьӧмӧн.
Канму да инӧд видзан органъясӧ гражданалӧн шыӧдчигӧн коми  кывйӧн кыдзи Коми Республикаса канму кывйӧн вӧдитчӧм вылӧ гражданалысь инӧд збыльмӧдан туйяс:
1. Юрнуӧдысьяслы колӧ лӧсьӧдны условиеяс, медым подчинённӧйясыс велӧдісны да тӧдісны канму кывъясӧ сы мындаын, мыйта колӧ, медым найӧ вермисны пӧртны олӧмӧ служебнӧй кывкутана могъяссӧ (Коми Республикаса канму кывъяс йылысь оланпаслӧн 13 статья). Уськӧдам тӧд вылӧ, мый Коми Республикаын та вылӧ эм уна позянлун, быд во дон босьттӧг нуӧдӧны коми кывйӧ велӧдан курсъяс. Юрнуӧдысьясыс кӧ кӧсйӧны, позьӧ котыртны коми кывйӧ корпоративнӧя велӧдӧм. Быть колӧ, медым инӧд видзан органъясын да МЧС-ын кӧть мыйкӧ мында кужисны сёрнитны комиӧн.
2.  РФ-са мукӧд дінмуын моз жӧ канмулӧн либӧ инӧд видзан быд органлӧн штатӧ позьӧ пыртны штатнӧй вуджӧдчысьӧс.
3. Коми канму кыв тӧдысь специалистъясыс либӧ штатнӧй вуджӧдчысьыс кӧ абуӧсь, позьӧ шыӧдчыны «Коми Республикаса войтырлӧн ёртасян керка» КР КАУ-ын Кыв технология сӧвмӧдан шӧрин, кӧні уджалӧ Канму нимсянь вуджӧдчан бюро, кодлӧн эм устнӧя да гижӧмӧн вуджӧдчӧмын, тшӧтш и ёрдъясын, ыджыд опыт.

